
TEMA II: AS ORIXES PREHISTÓRICAS E AS MANIFESTACIÓNS ARTÍSTICAS DAS PRIMEIRAS CIVILIZACIÓNS

II.1. AS ORIXES PREHISTÓRICAS

Existen evidencias de pinturas e de esculturas da época paleolítica datadas entre 25.000 e 15.000 anos antes de Cristo e outras un pouco máis recentes, arredor de 9.000 anos antes de Cristo que mostran diferencias respecto das primeiras. Tamén chegaron ata nos estraños monumentos de pedra con valor arquitectónico datados uns 3.000 anos antes de Cristo.

A antigüidade destas obras é demostrable por métodos científicos e os seus valores estéticos fainas merecedoras do cualificativo de pezas artísticas por parte das persoas da nosa época, pero ¿como foron consideradas polas sociedades que as fixeron?. A comparación con realizacións dos pobos primitivos actuais e o coñecemento sobre as inquedanzas dos grupos humanos daquela época poden axudarnos a buscar unha resposta, e mesmo o que queda en nos daquel espírito primitivo.

O historiador da arte Gombrich explica cun exemplo o sentido desas imaxes: se a calquera de nos, persoas do século XXI, nos presentan unha foto do noso artista ou deportista favorito e nos piden que lle furemos os ollos cunha agulla ou llos recortemos cunhas tesoiras, danos certo reparo facelo, aínda sabendo que á persoa representada non lle vai producir ningún prexuízo a nosa acción. Isto ocorre porque aflora en nos ese sentimento primitivo polo que identificamos a imaxe coa persoa. Nos pobos primitivos non existe unha separación clara entre o figurado e o real, como tampouco  existe nos cativos; e mesmo algunhas prácticas de bruxería como o vudú válese desa relación para facer os seus feitizos.
Os homes do Paleolítico Superior (±40.000 – 10.000 BC) tiñan que enfrontarse a un medio ambiente hostil con rudimentarios instrumentos de pedra e a caza era unha actividade perigosa e difícil pero necesaria para sobrevivir. As pinturas, realizadas en profundas e pouco accesibles covas, representan animais propios da fauna do momento con sorprendente naturalismo pero sen orden aparente. Son imaxes policromadas que seguramente tiñan que ver có poder máxico que estes homes lle concedían á imaxe: pintaban a presa para ter maior seguridade de cazala. A finalidade máxica que para eles tiñan as pinturas segue a estar presente nos disfraces e nos rituais que os pobos primitivos actuais realizan disfrazados de animais antes de saír de caza e tamén coa identificación que teñen as tribos cun determinado animal do que dependen para vivir (totemismo).
As obras que hoxe consideramos arte formaban parte de cerimonias rituais e o máis importante delas non eran os valores estéticos senón a súa función máxica. Os artistas que as facían aplicaban toda a súa  habilidade para conseguir unha figura que surtira o efecto desexado.

O mesmo sucedía coas estatuíñas de representacións femininas usadas daquela como amuletos nos ritos de fecundidade e que tiñan como finalidade axudar á supervivencia da especie.

Coa benevolencia do clima xorden novas formas de vida e o dominio da caza así como outras novas formas de conseguir o alimento van cambiar a función da pintura que deixa de ser máxica para se converter en narrativa. O naturalismo xa non é importante e as formas fanse máis esquemáticas porque o importante comeza a ser transmitir unha mensaxe. Pódese considerar un paso intermedio cara a escritura, como ocorre cando os cativos nos contan algo a través de debuxos antes de saber escribir.
Polo que respecta aos monumentos feitos con grandes pedras organizadas de certa forma, relaciónanse con  ritos de enterramento ou cultos astrais. Son froito dun tempo en que a dependencia do alimento xa non está na caza e ábrese camiño a agricultura, e con ela a mitificación dos elementos naturais dos que depende.

II.2. AS MANIFESTACIÓNS ARTÍSTICAS EXIPCIAS (3000-600 BC)

Os restos que chegaron ata nos do Antigo Exipto son, maioritariamente, templos e tumbas feitos en pedra de enormes dimensións e formas xeométricas, nos que predominan as liñas rectas e os eixes horizontais. As estructuras son alinteladas: utilizan columnas inspiradas nas formas naturais como soportes e os teitos son planos. Os espazos resultantes son pechados, sen correspondencia co exterior.

Son manifestacións artísticas resultado dunha sociedade dominada polo factor relixioso e cunha man de obra abundante e barata. A permanencia no tempo de tipoloxias e formas fálannos dunha sociedade inmobilista e o sometemento das formas a diferentes tamaños evidencian unha sociedade xerarquizada. As enormes proporcións teñen que ver có caracter sobrenatural de quen as encarga e a quen son dedicadas estas obras. A súa realización precisa unha numerosa e continua man de obra só posible nunha sociedade escravista.
Non son edificios para vivir, son espazos rituais e máxicos deseñados por arquitectos que colaboran intimamente cos poderosos que encargan a súa realización. A diferente tipoloxía ven derivada polos condicionamentos xeográficos, pero os espazos deseñados seguen as mesmas pautas.

As representacións esculpidas ou pintadas están relacionadas cos espazos sagrados. Presentan anatomías xeométricas e rostros inexpresivos, son de grandes dimensións e levan símbolos e atributos que as diferencian. Ao longo de 3000 anos só é perceptible un cambio de estilo cara un maior naturalismo na representación humana na época de Amenophis IV; un faraón que introduce drásticos cambios relixiosos. As escenas cotiás que parecen reflectir as pinturas están nas  tumbas e teñen unha finalidade relixiosa.
As obras exipcias son producto dunha sociedade teocrática preocupada pola eternidade.

